
Nafarroako Gobernuak gazteentzako udako jardueretarako mila plaza baino gehiago jarri ditu
Nafarroako Gazteria Institutuak antolatutako 48 jardueretan parte hartzeko aurretik izena emateko epea apirilaren 1ean hasiko da
2009ko martxoak 31, asteartea.  Nafarroako Gobernuak, Nafarroako Gazteria Institutuaren (NGI) bitartez, udako 48 jarduera antolatu ditu 12 eta 19 urte arteko gazteentzat; guztira 1.017 plaza daude. 

 
Jardueretan aurrez izena emateko epea apirilaren 1ean hasiko da. Jarduerak honako hauen ingurukoak izango dira: kale animazioa, nautika, ingurumena, piragua, mendi ibilaldiak, hipika, espeleologia eta multiabentura. 
Jardueretan parte har dezakete 12 eta 19 urte bitarteko nafar gazteek, hainbat lekutan: Nafarroan (Doneztebe eta Urbasa), beste autonomia erkidego batzuetan (Andaluzia, Asturias, Kantabria, Gaztela-Mantxa, Gaztela eta Leon, Galizia, Errioxa, Murtzia, EAE, Katalunia eta Valentzia) eta baita atzerrian ere (Britainia Handia, Italia, Txekiar Errepublika, Polonia, Suedia eta Alemania). Ekimenaren asmoa da partaideek beste eskualde eta herrialde batzuetako gazteak ezagutzea, leku ezezagunak ikustea, atzerriko hizkuntzak ikastea eta kanpoko ohiturak bizitzea.
NGIak 1.017 plaza eskainiko ditu: 168 Nafarroan, 577 beste autonomia erkidego batzuetan eta 272 atzerrian. Programa horretarako Institutuak 791.273 euro jarri ditu.
Jardueretan parte hartzeko 156 eta 486 euro bitarteko kuota ordaindu behar da eta kuota horretan sartzen dira joan-etorria, ostatua (kanpadendan, gazte ostatutan edo hotelean), elikagaiak, zuzendaritza teknikoa eta jarduerak berak.
Gazteek kuota merkeagoa ordain dezakete gazte txartela badute, familia ugarikoak badira eta familiako errenta bateratua lanbide arteko gutxieneko soldataren bi halako edo txikiagoa bada edo familiaburua langabea bada. 
Aurrez izen-ematea
Jardueretan parte hartu nahi dutenek apirilaren 25a baino lehen eman behar dute izena, Gazteen Telefonora deituta (902 230 400); telefonoaren ordutegia hau da: astelehenetik ostiralera, goizeko 9.00etatik arratsaldeko 19.30era. Izena web orri honen bitartez ere eman daiteke: www.dimejoven.net. Gazteek atal guztietan eman dezakete izena, baina atal bakoitzeko jarduera banatan. 
Izena emandakoan, gazteei zenbaki bat emango zaie, gero zozketan parte har dezaten. Zozketa apirilaren 27an egingo da, goizeko 10.00etan, Larrabide Gazteen Egoitzan. 

Zozketaren bitartez atal bakoitzean izena emateko ordena zehaztuko da eta emaitza hainbat lekutan argitaratuko da: prentsan; NGIaren eta egoitzaren oholetan; www.navarra.es web orrian;  Tafalla, Lizarra eta Tuterako gazteentzako informazio bulegoetan; eta Altsasuko eta Lekarozeko gazte aterpetxeetan.
Izen-emateak zozketan ateratako zenbakitik aurrera egingo dira, jarritako egunetan, eta Iruñan formalizatuko dira (Larrabide Gazteen Egoitzan; Lizarra, Tafalla eta Tuterako gazteentzako informazio bulegoetan; eta Altsasuko eta Lekarozeko gazte aterpetxeetan).
Informazio gehiago nahi izanez gero, 2009ko Uda liburuxka kontsulta dezakezue, bai euskaraz, bai gaztelaniaz, www.juventud.navarra.es web orrian.

